
Beste iturrietatik 

Ikasgelan marraztea1 
 

Hiru dira artikuluaren xede nagusiak: irakasleen sormena piztea, haurtzaroan ohikoa den 

marrazteko zaletasuna berreskuratzea eta, azkenik, hizkuntzen ikas-irakaskuntzan marraz-

keta eta zirriborroak egitea estrategia gisa ulertzea. Azken honetarako, adibideak eta ahol-

kuak azalduko dira, besteak beste, marrazketa hizkuntz-gaitasunen garapenarekin, lexiko-

arekin edo gramatikarekin batera aztertuta. 

 

Gako-hitzak 

hizkuntz-gaitasunak, lexikoa, marrazketa, sormena, Visual Thinking  

 

1. SARRERA 
Marraztea sortzea da. Bestalde, ikasgelan marraztea ez da kontu berria: ez al gara denok, 
berez, ikasgelan hasi zirriborroak egiten, pintatzen eta marrazten? Baita letren lehen 
arrastoak egiten hasi aurretik ere.  
 
Umezaroan, berezko adierazpidea da marrazketa, gozagarria. Jolasarekin lotzen dugu 
marraztea, trazuak eta barne-mundua lotzearen ondorio baita. Ikusmena mintzoa baino 
lehenago dator. Haurrak, hitz egin aurretik, begiratu eta ikusi egiten du. Arnheimen us-
tez (2006), berezko eta bat-bateko joera da marrazketa, ahozko komunikazioaren an-
tzekoa; ahozko adierazpena osatzeko modu bat da. Horregatik, marrazketa askea ohiko 
jarduera da eskolaurreko eta lehen hezkuntzako geletan. 
 
Dena den, batzuetan, ikasgelan ere zapuzten da ikasleen marrazketaren bidezko 
adierazpena. "Hau erdipurdi geratu zaizu"; "Margotzean, hemen atera egin zara..."; 
"Marrazki horri zera falta zaio...". Esaldi horien azpian irakasleen jiteak edo ohiturak 
daude; horrela hesitzen dira berezko komunikazio-trebetasunak edo erabat mozten 
denok berezko dugun sormena. 
 
Egokia da, beraz, Puño ilustratzaileak egindako galdera hona ekartzea (2017): Eta zuk, 
noiz utzi zenion marrazteari? Joan 5 urtekoen gela batera eta galdetu ea nork marrazten 
duen; baietz denek eskua jaso. Adinean aurrera egin ahala, geroz eta esku gutxiago al-
txatzen dira; eta batxilergora iritsi orduko, agian esku bakanen bat ikusiko dugu, eta po-
zik. Izan ere, marrazketa ez baita bitarteko gisa hartzen, helburu gisa baizik. Azkar asko 

                                                        
1 Jatorrizko argitalpena. 
Leal, I. (2022). Dibujar en el aula. In F. Herrera eta N. Sans (Ed.), Innovación y creatividad en el aula de español. 
Nuevas formas de entender la enseñanza de una lengua (165-180. or.). Difusión. 
Egilearen eta argitaletxearen baimenez itzulia, egokitua eta argitaratua. 

utziko dugu marrazketa bazterrean osagai ludikoa sumatzen ez dugunean; edo buruan 
duguna era errealistan eta zuzen-zuzen erreproduzitu ezinean hasten garenean; edo 
teknika, proportzioak zein perspektiba ez dugula menperatzen uste dugunean; edo bes-
teen iritziari garrantzia ematen hasten gatzaizkionean. 9 eta 12 urte bitartean gertatzen 
da, Lowenfield-ek umeen marrazketaren garapen ebolutiborako definitutako laugarren 
etapan, hain zuzen; “errealismoaren etapa” deritzo horri. Hortik aurrera, ikasgelan zi-
rriborroak egitea denbora galtzea dela uste da, edo umekeriak direla.  
 
Atzerriko hizkuntzak ikasteari dagokionez, ez da berria irudiak erabiltzea testuen edo 
azalpenen lagungarri. Denboran atzera egiten badugu, Orbis sensualium pictus liburua-
ren adibidea aurkituko dugu; 1650ean argitaratu zen Amos Comenius-en lan hori. Sona 
handiko gizona da hizkuntzen didaktikaren historian; besteak beste, Janua linguarum 
reserata ere idatzi zuen [Hizkuntzen ate irekia]. Haren ustez, hizkuntzen ikaskuntzak 
─latinaz ari zen─ munduaren ezagutzarekin hertsiki lotuta egon behar zuen. Orbis lana 
ikusizko entziklopedia baten antzekoa da. “Munduko funtsezko gauza guztiak eta bizi-
tzako ekintza denak” daude bilduta, ilustrazioetan irudikaturik eta azalpen soil batekin. 
Hala ere, lehen esan dugunaren ondorioz ziurrenik, didaktikatik marrazketari ez zaio 
inoiz tarte handirik utzi; bestela esanda, inoiz ez da ikusi hizkuntzak ikasteko edo ira-
kasteko jorratu beharreko beste bide baten antzera. 
 
Artikulu honetan, irakasleak sormena garatzen bultzatu nahi ditugu eta marraztean ga-
rai bateko gozamena berreskuratzen. Gainera, hizkuntza bat ikas-irakasteko prozesuan, 
marrazketa eta zirriborroa estrategia eta tresna gisa ere balia daitezkeela planteatuko 
dugu, horretarako proposamen batzuk eginez. 
 
Kentek eta Stewardek esan bezala (2019), denok gara gai hitz egiteko, denok gara gai 
idazteko, eta, gure blokeoetatik askatzen bagara, denok gara gai margotzeko eta gauzak 
sortzeko. Haien iritziz, berezko giza jarduerak dira marraztea, margotzea eta sortzea, 
baina gaitasun horiek, askorengan, ernatu gabeko hazi modura daude, isilean, aukera 
gisa edo desira modura soilik. 
 

2. ZER-NOLAKO INDARRA DUTE IRUDIEK IKAS-PROZESUAN? 
Begien bistakoa da irudiek izugarrizko indarra dutela hizkuntzak ikasteko orduan. Ba al 
dago irudirik erabiltzen ez duen material didaktikorik? Har ditzagun ikasgelan erabil-
tzen ditugun materialak: hainbat irudi-mota dago, hainbat funtziotarako; adibidez, 
Goldsteinek definitutako funtzioetarako (2012):  

1. Dekorazio-funtzioa. Materialak horrela erakargarriagoak dira; orrialde bakoi-
tzean, testuari eskainitako tarteak orekatu egiten dituzte argazki edo irudiek. 
Ondo hautatuz gero, gainera, ikaslea materialekin identifikatzeko aukera ema-
ten dute. Hala ere, gutxitan egiten diete ekarpenik egin behar diren atazei. 

2. Funtzio osagarria eta argigarria. Irudiak osagarri bisualak dira edo laguntza di-
daktikoa ematen dute; esate baterako, informazio-hutsuneak betetzeko erabil-
tzen dira argazkiak edo elkarrizketa landu nahi denean istorioak osatzeko. 

3. Funtzio metalinguistikoa. Hizkuntzari buruz hausnartzeko; halaber, aztertzeko 
eta pertsonalizatzeko bitartekoak dira. 

4. Funtzio figuratiboa. Unitate lexikoak itzultzen dituzten zeinu, sinbolo edo iko-
noak dira irudiak. Hiztegia aurkezteko edo testuinguruan jartzeko erabiltzen 
dira: txanponak, frutak, etxeko altzariak, etab. 

5. Funtzio subertsiboa. Argazkia harrigarria bada, edo zerbait iradokitzen badu, 
edo bitxia iruditzen bazaigu, akuilu zorrotza izan daiteke komunikazioa eta el-
karreragina sustatzeko. 

 
Hori, Goldsteinen sailkapena; Romok (2016), ordea, irudi pedagogikoen taxonomia fun-
tzionala proposatzen du. Bertan, helburuaz gain, funtzio bakoitza zer irudik betetzen 
duen ere hartzen da kontuan. Denen artetik, funtzio metalinguistikoa deritzona nabar-
mentzen da. Hizkuntza baten unitate linguistikoak analizatzen eta adierazten dituzte 

irudi metalinguistikoek gutxieneko ikusizko kode baten bidez, horretarako irudi eske-
matikoak erabiliz. Hizkuntzarik erabili gabe (ez ama-hizkuntza, ez xede-hizkuntza) 
eduki linguistikoa transmititzeko balio dute; ikusizko hizkuntza baizik ez da erabiltzen. 
Esate baterako, kategoria lexikoak ilustratzea ez da aukera bakarra (Goldsteinen funtzi-
oetan ere jada hartzen zen kontuan); aitzitik, kontzeptu gramatikalak azaltzeko ere era-
bil daiteke.  
 
Eskuliburuetan, grafiko eta irudi soil edo estilizatuek bete ohi dute funtzio hori: hizkun-
tza-unitate baten eduki kontzeptuala irudikatu nahi dute, baina modu eskematikoan. 
Hona iritsita, badu zentzurik ikasgelan marrazkiak egiteak, ezta?  
 

3. AURREZ DISEINATUTAKO ARGAZKIAK/IRUDIAK, ALA 
IKASGELAN AD HOC EGINDAKO MARRAZKIAK? 
Klik egin, eta edozein irudi dugu eskura; teknologiak aspalditik ematen digu aukera hori. 
Hortaz, orain, aukera gehiago ditugu: nahi ez badugu, ez dugu zertan eskuliburuetako 
edo gure materialetako irudiak erabili. Gainera, batzuetan, publizitatean erabiltzen di-
renen antzeko irudi-biltegietatik datoz, eta baliteke gizarte-estereotipoak edo bizi-estilo 
jakin batzuk transmititzea; eskasak, agian, ikasleen errealitatea edo bizi garen mundua-
ren aniztasuna islatzeko.  
 
Hizkuntzen eskolan, ohikoa da irudi bidezko bilaketak egitea, batik bat ezagutzen ez du-
gun hitz baten esanahia argitzeko edo hitz ezezagun bat itzultzeko. Ohitura horrek badu 
abantaila ugari (berehalakoa da, baliteke gure ikasleak gehiago edo hobeto engaiatzea, 
eta ikusizko itzulpen eraginkorra lortuko dugu, bereziki erabilgarria talde eleaniztunak 
baditugu), baina baita eragozpenik ere (ikasleek arreta galtzea, emaitzak egokienak ez 
izatea, eta, batez ere, baliabide teknologikoak eduki behar izatea, eta hori ez da testuin-
guru guztietan gertatzen). 
 
Arbelera joan eta marrazkia han bertan egitea, ordea (arbel fisikoan edo birtualean), 
beste era bateko prozesua da. Beste norbaitzuen aitzinean marrazten hasten garenean, 
haiek ere partaide egiten ditugu. Marrazten dugun bitartean, ikasleak hipotesiak egiten 
hasten dira: zer ote da begi aurrean sortzen ari den hori? kalitate onekoa al da? emaitza 
txukuna al da? Alegia, haien gogoa eta jakin-mina piztea lortuko dugu, “zer gertatuko” 
edukiko ditugu, harrituta.  
 
Ikas-giro egokia sortzeko, gainera, funtsezkoa da jolasa, eta marraztea jolasa ere bada, 
bai horixe! Marrazketak sormena indartzen du, eta norberaren esperientziak gogora 
ekartzeko eta haiekiko lotura sendotzeko ere balio du; horrexegatik lotzen da osagai 
afektiboarekin. 
 
Marrazteak, azkenik, gure burmuina bizkortu egiten du, prozesu kognitiboak eta moto-
rrak konbinatzen baititu. Lagungarria da gogoratzeko, informazioa prozesatzeko eta 
sormenezko konponbideak aurkitzeko. Introspekzio-gaitasuna errazten du, eta ikasita-
koa memorian finkatzen laguntzen du.  

4. ZIRRIBORROAK EGITEA ETA PENTSAMENDU BISUALA 
Marrazkiak eta zirriborroak erabiltzearen aldeko aldarria egiten badugu, ezin dugu ai-
patu gabe utzi marrazketak pentsamendu bisualarekin (visual thinking) duen lotura. 
Pentsamendu horren helburua da irudien bidez ulergarriago egitea zer adierazi nahi du-
gun, hartara errazago eta arinago identifika dezagun zer lotura dagoen ideiaren eta ma-
rrazkiaren artean. Marrazki soil eta ezaguterrazak erabiliz, ideia batzuk adierazten dira, 
eta marrazki horiek bata besteari lotuz, ideia horiek azaldu eta ulergarri egiten dira (La-
rralde, 2022).2 
 
Ikasgelan marrazten dugunean antzeko zerbait nahi dugu. Eta, visual thinking 
delakoarekin gertatzen den bezala, garrantzitsuena ez da marrazkiaren kalitatea, ideiak 
baizik. Beste zerbaitetan ere badira antzekoak, alegia, elementu soilak erabiltzen 
ditugula, edonork marrazteko modukoak: irudi geometrikoak, pertsonaia orratzak, 
geziak, askotariko zeinu grafikoak, arrastoak, komikiaren ikusizko hizkuntzan 
erabiltzen diren bezalako metaforak eta erraz ezagut daitezkeen objektu estilizatu eta 
ikonikoak. 
 
1. irudia3 

 

 
 
2. irudia4 

 

 
 

                                                        
2 Editorearen oharra. 
e-Hizpiden badago pentsamendu bisualari buruzko artikulu bat:  
Larralde, G. eta Lopez, I. (2017). Visual Thinking-a hizkuntzen irakaskuntzan eta ikaskuntzan. e-Hizpide, 90. 
https://doi.org/10.54512/KDBB4746  
3 Beste iturririk adierazi ezean, testu honekin batera doazen marrazkiak egilearenak dira. 
4 Ez dakit dantzatzen / Ezin dut dantzatu 

https://doi.org/10.54512/KDBB4746

5. MARRAZKIEN ALDERDI SOZIOKULTURALA ETA PERTSONALA 
Gure mundua gero eta globalagoa da, eta irudiaren (eta ikus-entzunezkoen) bidezko ko-
munikazioa gero eta indartsuagoa, baina kontuz, ez dugu pentsatu behar ikusizko hiz-
kuntza unibertsala denik. Baliteke “begia”, “txoria” edo “hodeia” antzera marraztea, 
baina marraztu dena baldintzatu egingo dute erreferenteek, munduaz dugun ezaguerak 
edo irudikatzen dugunaren konnotazio kultural, sozial edo banakakoek. 
 
Esate baterako, demagun herrialde edo adin desberdinetako pertsona batzuei “gosaria” 
marrazteko eskatzen diegula. Alde handiak aurkituko ditugu seguruenik, kontzeptua 
baldintzatzen duten aldagai ugari baitaude (kulturalak, sozialak eta banakakoak). 
 
3- irudia5 6 

 

 
 
4. irudia7 

 

 
 
Antzeko zerbait gertatuko da “telefonoa” marrazteko eskatzen badiegu helduei edo gaz-
teei edo umeei. Garrantzitsua da hori kontuan hartzea, batez ere ikasle-taldea homoge-
neoa ez bada adinez, kulturaz edo jatorriz. 
 

6. MARRAZKETA ETA EMOZIOAK: JOLASA ETA BARREA 
Ikasgelan marrazketa baliatzeko orduan, baliteke irakasle askok eragozpen txiki bat jar-
tzea, uste baitute ez dakitela marrazten edo gaizki marrazten dutela. Ikasleek ere eran-
tzun hori bera eman diezagukete. Izan ere, orokorrean, ustea daukagu marrazkilari ona 
izan beharra dagoela, bestela ezin dela ezer marraztu; baina hori ez derrigorrezko bal-
dintza. Litekeena da marrazki txar bat izatea marrazkirik onena. 
 

                                                        
5 Cadizeko Clic International Houseko gaztelania-ikastaro trinkoko ikasleek 2022an eginak dira 3. eta 4. iru-
diak  
6 Gosaria. Pudina. Ogi txigortua. Fruta. Arrautzak. Urdaia. 
7 Kafe izoztua, esnearekin. Fruta freskoa. Karamelu-tortitak 

Montañések (2018) argi asko dio umoreak garrantzi handia duela ikasteko gogoa piz-
teko. Eremu pedagogikorako aipatzen dituen umorearen abantailak eskolan marrazten 
dugunean agertzen direla ikusiko dugu:  

 taldeak ondo pasatzea lortzea;  
 norbere buruaz barre egiten irakastea;  
 poza ematea, xarma piztea; 
 giro positiboa eta eraikitzailea sortzea, laguntza eta konfiantza emango duena; 
 interesa piztea eta prestasuna sustatzea; 
 porrotei garrantzia kentzea; 
 komunikazio-kanalak hobetzea;  
 taldeko kideak motibatzea; 
 ikas-irakas prozesuak erraztea.  

 
Umorearen eta jolasaren bidez, kenduko dugu trabatik, erraz, marraztea eragozten di-
gun emozio negatiboetako bat: lotsa. Bitxia bada ere, lotsa da trabarik handiena ikasketa 
orotarako, eta, bereziki, hizkuntzak ikasteko. 
 
Ikasleren batek arbelean beste gelakide baten karikatura egiten badu, baliteke denak 
barrezka hastea. Baina, halaber, litekeena da barre horiek taldea kohesionatzeko, giroa 
lasaitzeko eta momentu gogoangarri bat sortzeko balio izatea; horrela, aproposa izan 
daiteke lantzen ari garen edukiak finkatzeko.  
 
Horregatik ─eta hau funtsezkoa da─, ikasgelan proposatzen dugun dena delako jardue-
ran zer edo zer marraztu behar baldin bada, irakasleak ere parte hartu beharra dauka, 
gaizki egiteko beldurrik gabe. Horrela, ikasleek errazago hartuko dute parte, eta jardu-
erak dakarren komunikazio-trukea zintzoagoa izango da, esanguratsuagoa. Jarrera, 
ELEko irakasle batek8 laburbildu zuen bezala (Herrera, 2019), hau izan beharko litza-
teke: gaizki marrazten dut, baina ondo pasatzen dut.  
 

7. HIZKUNTZA IRAKASTEKO/IKASTEKO MARRAZTEA 
Irakasle gehienek marrazten dute, baita gaizki egiten dutela esaten dutenek ere. Objektu 
errazak marraztea da ohikoena, itzulpena egiten ibili beharrean, batez ere ikasleen hiz-
kuntza hitz egiten ez bada edo hizkuntza komunik ez badago. Baina, objektuez gain, es-
zenak eta prozesuak marrazten ditugu, baita kontzeptuak ere. Segur aski, ELEko ira-
kasle guztiak saiatu dira, noizbait, halakoak marrazki bidez irudikatzen, preposizioen 
erabilera esaterako (ikus 5. eta 6. irudiak), Pictionary didaktiko moduko batean. Arbel 
fisikoa (klarionezkoa, digitala edo birtuala) oraindik ere euskarri ordezkaezina da ikas-
gelan eta marrazki soil eta azkar horiek egiteko ohiko tokia. 
 
  

                                                        
8 Editorearen oharra 
ELE, “español como lengua extranjera”; hau da, gaztelania atzerriko hizkuntza gisa ikastea eta irakastea. 

5. irudia. Gaztelaniazko “por” y “para”ri buruzko irudiak arbelean. (Iturria: Rodríguez, 
2021)9 

 

 
 
6. irudia. Gaztelaniazko “a” preposizioa adierazteko moduak. (Iturria: Domínguez Hervás 
eta y Rodríguez Varela, 2020) 

 

 
 
Era berean, hizkuntza-ikasle askok ere egiten dituzte marrazkiak, eta badute estrategia 
hori beren baliabideen artean, batez ere ikasteko estilo kognitibo-abstraktua daukate-
nek edo pertzepzio bisualagoa daukatenek. Nahiko praktika arrunta da hiztegi bisualak 
egitea, eta, horietan, hitz berriak ikasi ahala, irudien bidez egitea haien itzulpena. Flash-
card-en diseinuan ere marrazkia erabiltzen da lexikoa ikasteko. Marrazkia, horrela, me-
moria-euskarri lagungarri moduko bat bihurtzen da. Bakoitzak berea izango du, bakoi-
tzak berea diseinatzen parte hartu baitu zuzenean, ikasi berri duen hizkuntza-unitatea 
kontzeptualizatuz eta hura paperera eramanez.  
 
Ideia batzuk proposatuko ditugu hemen, norberaren edo beste ikaskide batzuen ikasge-
lako esperientzietan oinarrituta daudenak, irakasleek nahiz ikasleek marrazkia askoz 
egoera gehiagotan erabil dezaten. 
 

  

                                                        
9 Kausa. Motiboa.  

Atzean dago, ez dut ikusten, baina nabaritzen dut.  
Ekintzaren zergatia da. 

Helburua, xedea.  
Aurrean dago, ikusten dut eta haren bila noa.  
Banoa oinez haren bila. 

8. MARRAZKETA. HIZKUNTZA-TREBETASUNEN GARAPENA 
Ikasleari marrazkiak eginaraztea oso erabilgarria da zenbateraino ulertu dituen ahozko 
edo idatzizko testu bateko ideia nagusiak jakiteko, edo zer gaitasun duen antzemateko. 
Gainera, marrazkia, ikasgelan darabilgun narratibaren zerbitzura dago, hartan komuni-
kazio-makrotrebetasunak biltzen baitira. Horretarako, honako jarduera hauek egin dai-
tezke:  
 

 Marrazkiak erabiliz, abesti baten laburpena egin, edo film labur, ipuin edo arti-
kulu baten laburpena.  

 
7. irudia. Arancha Pastorren marrazkia Twitterren, 2019ko otsailaren 13an 

 

 
 

 Batek jarraibideak eman, eta beste batek marrazkia egin: mapa bat, erretratu 
bat, leku bat. Hemen, ulermenaz eta adierazpen-gaitasunaz gain, elkarreragina 
sustatzen da. 

 Istorio bat marraztu, edo aurkezpen baten osagaiak marraztu (storytelling-aren 
zerbitzura), ahozko adierazpenaren laguntza gisa. Draw my life jarduera da pro-
posamen-mota horren adibide ona: marrazkien bidez eta off-eko ahotsa balia-
tuta egiten den biografia sortzaile bat da. 

 

9. MARRAZKETA ETA LEXIKOA  
Hiztegia marrazkien bidez landu ahal izateko ─ikasitakoa ez ahazteko zein errazago go-
goratzeko─ ideia batzuk aurkezteko, ikuspegi lexikoak marko gisa balio digu. Ia propo-
samen guztiak konbina daitezke material didaktikoetan berariaz argitaratuta dauden 
jarduerekin ─hiztegi jakin bat aurkezteko edo erabilarazteko jarduerak; hura ezagu-
tzeko, erabiltzeko, sistematizatzeko, harekin elkarri eragitekoak: estrategiak gogora-
tzeko edo lantzekoak─ (Chamorro, 2017). Lexikoa ikasten dugun bitartean dimentsio 
pertsonala garatzera bideratuta daudela dio Aristuk (2020). Aditu honen arabera, di-
mentsio horretan, ikasleak berak aukeratu beharko du zer pieza edo bloke behar dituen 
komunikazio esanguratsua eta benetakoa lortzeko. Hona hemen arestian aipatutako 
proposamen horietako batzuk: 

 Hiztegi-mapak sortu, gai baten inguruan (zaletasunak, betiko ohiturak, elika-
gaiak, etab.) hitzezko eta ikusizko hizkuntza konbinatuz. Horrela sustatuko 
dugu elementuen sailkapena eta antolaketa, ikasitakoa gogora ekartzeko edo 
oraindik ikasi gabeko zer behar duten konturatzeko ahalegin intelektuala, ele-
mentu horiek irudikatzeko eta bistaratzeko sormena; haiek memorizatzea eta, 
azkenik, ikasteko autonomia. 

 Marrazki bat erabiliz, pertsonala den zerbait bat irudikatu, eta gero beste ba-
tzuei aurkeztu edo azaldu. Ikasleak, ariketa honetan,  marraztu duen zera ho-
rren unitate lexikoak (substantiboak, aditzak, loturak, etab.) ezagutu, gogoratu 
edo bilatu beharko ditu, edo azaldu ahal izateko beharrezko adierazpideak. Abi-
apuntu modura, hobe da marrazkia erabiltzea argazkia baino: emaitza komuni-
katiboa esanguratsuagoa izango da eta ikaslearen ezagutza-mailarako egokia-
goa. 

 
8. irudia. “Mis vacaciones favoritas” [Nire oporrik gogokoenak]10 

 

 
 
 

 Eguneko hitza aukeratu, eta, eskolaren amaieran, marraztu egin beharko da, ir-
teera-txartel gisa. 

 Gai jakin bat jorratzean, ikasleari mailaz egokia den hiztegi egokia irudietan 
emateaz gain, esparru bat utzi bere marrazkia gehitu ahal izan dezan, eta har-
tara lexikoa pertsonalizatu (Aristu, 2020). 

 

10. MARRAZKETA ETA GRAMATIKA 
Gramatika kognitiboak erakutsi digu irudia nola bihur daitekeen gramatika-arau. Ma-
rrazkia zubi izan daiteke azalpen teorikoaren eta aplikazio praktikoaren artean. Ikasle-
entzat errazagoa izango da intuizioa erabiliz ikastea edukia, eta azalpena bera ere or-
dezkatzera hel daiteke abiapuntu gisa arau egokia hartzekotan (Llopis-García et al., 
2012).  
 
Material batzuek dagoeneko erabiltzen dituzte hurbilpen horiek eta ildo horretako ilus-
trazioak proposatzen dituzte (Abanico – nire ustez, aitzindaria –, Gramática básica del 
estudiante de español; eta Bitácora, Difusión argitaletxearena; edo Genial, Enclave-ELE-
rena); batzuetan, saiatu ere egiten dira ikasleek marrazkiak beren kasa egin ditzaten.  
  

                                                        
10 Balear uharteak. Freskagarri bat hartzea. Kopa bat. Eguzkitakoa. Bikinia. Eskuoihala. Eguzki-krema. 
Eguzkia hartzea. Itsasoa. Itsasertza. Bainatzea / igeri egitea. Urpean ibiltzea.  

9. irudia. “Fíjate en cuántas perspectivas podemos transmitir una acción como, por ejem-
plo, hablar.” [Ohartu zenbat ikuspegitatik adierazi ahal dugun ekintza bat, hitz egitea, 
esaterako]. (Iturria: Abanico, argitalpen berria. Difusión, 41. or.)11 

 

 
 
10. irudia. “La gramática de las palabras. Posturas y cambios de postura” [Hitzen grama-
tika. Jarrera eta jarrera-aldaketak]. (Iturria: Bitácora 4, argitalpen berria, Difusión, 90. 
or.)12 

 

 
 
 
Marrazki batek gramatika ikusteko balio digu, metahizkuntza erabili beharrik gabe. Gaz-
telania-ikasle batek marraztutako esaldiak daude 11. irudian ("Txitak saltzen dira") eta 
12. irudian ("Txitak saltzen ditut"). Horra hor, ondo ebatzita, inpertsonalaren kontzep-
tua, aipatu ere egin gabe, subjektuaz edo zuzeneko objektuaz hitzik egin gabe, nahikoa 
baita ekintza hori egiten duenaren presentzia edo absentzia. Beste kide batzuek ere an-
tzeko esaldiak marraztu zituzten, hala nola “Ondo bizi naiz Bartzelonan/Ondo bizitzen 
da Bartzelonan”, edo “Jatetxe honetan primeran jaten dut/Jatetxe honetan primeran ja-
ten da”. 

                                                        
11 Hitz egitea/Hitz egitera joatea/Hitz egiteko zorian egotea/Hitz egiteari ekitea/Hitz egiten hastea/Hitz egi-
ten amaitzea, isiltzea/Isilik egotea/Berriro hitz egitea/Ordubete ematea hitz egiten, hizketan egotea/Hitz 
egiteari uztea, hitz egiten bukatzea. 
12 Zein aditzi edo aditz-eraikuntzari dagokio marrazki hau? Marraztu dezagun gainerakoa. 

Oheratu, eseri, jaiki, belaunikatu, etzan, ahoz gora/behera jarri, botata jarri, makurtu 

11. irudia.13 

 

 
12. irudia.14 

 

 
 
Ikasleak arau operatiboak senez uler ditzan, ariketa polita izan daiteke ELE eskoletan 
ohikoak diren aurkakotasunak adierazteko esaldi-bikoteak marraztea ─hala nola den-
bora burutugabea/lehenaldi burutua, iraganeko denborak, burutugabea/orainaldia, in-
dikatiboa/subjuntiboa, izan/egon, artikulu mugatua/mugagabea, ahots aktiboa/pasi-
boa eta abar─. Hortaz, bidelagun dugu marrazkia ikuspegi kognitiboko didaktikan. Ha-
ren bidez, ikasleak gogotsuago saiatuko dira lortu nahi dugun ikuspuntua ulertzen eta 
hura adierazteko forma linguistikoa hautatzen. Horrela, ikasleek adibideen bidez bar-
neratzen dituzte forma berriak, ez dituzte arauak barneratzen (Martínez, 2017). 
 
Irakasleak emandako aurrez diseinatutako irudiak erabiliz antzeko jarduera bat egin 
daiteke; esaldi egokiarekin lotu beharko lituzke ikasleak irudiak. Baina, irudia ikasleak 
berak marraztu behar badu, derrigor aktibatu beharko ditu hasieran aipatu prozesuak: 
itemaren ezaugarri esanguratsuenak zein diren pentsatu behar du, marrazkia asmatu, 
eta marraztu egin behar du, eskuak mugituz; guztia ere memorizatzeko lagungarri. Ho-
rregatik azpimarratzen dugu oso garrantzitsua dela marraztea, gelan elkarrekin eraiki-
tako prozesua baita, ad hoc eta partekatua.  
 
Galvezek dioen bezala (2019), zoragarria litzateke ikusizko irudikapen bat aurkituko 
bagenu, prototipo bat, aspektu gramatikalaren erabilera guztiak azaltzeko balioko luke-
ena. Bien bitartean, gelako jardunean ikasleekin saiakerak egiten jarraituko dugu, iru-
diak elkarrekin pentsatuz eta partekatuz; horrek ere balioko du zerbaitetarako. 

                                                        
13 Cadizeko Clic International Houseko gaztelania-ikastaro trinkoko ikasleek 2022an eginak dira 11. eta 12. 
irudiak. 
14 Txitak saltzen dira.  
Txitak saltzen ditut. Bi euro, txita bat. Txita bat nahi dut. 

11. ZENBAIT AHOLKU, ONDORIO GISA 
Marrazketa jolaserako eta sormenerako bide bada, guk, irakasleok, balia dezagun bitar-
teko gisa, hizkuntza-trebetasunak garatzeko, lexikoa edo gramatika lantzeko. Honatx 
horretarako aholku batzuk:  

 Ez kezkatu marrazkiaren kalitateaz; ideia bat transmititzeko gaitasuna da ga-
koa. 

 Egin ezazu zeure zirriborro-hiztegia (“bisualteka”); praktikatuz hobetuko duzu.  
 Inspirazioa pizteko moduko ereduak eraman ikasgelara; zeure marrazkiak edo 

lankideenak. 
 Proposatzen dituzun jardueretan, ikasleei marraztarazi egin behar diezu, ma-

rrazkien bidez ulertzeko, adierazteko eta hizkuntzaz gogoeta egiteko. 
 Ikasleekin ad hoc marraztu, denek partekatutako kodeak erabil daitezen: bun-

builoak, ikonoak, ixak, geziak, kiribilak... Eta, ikasleekin batera, irudi/ikono-
sorta bat eraiki, elementu errepikakorrak irudikatzeko. 

 Anima itzazu ikasleak marrazkiak egitera, ea lortzen duzun ikasestrategia mo-
dura erabil ditzaten.  

 Marrazkigintzan egiten dituzuen aurkikuntzak beste irakasleei ere erakutsi, 
haiekin egiaztatu eta hobetu, ea lortzen dituzuen irudikapen bisual 
prototipikoak (Twitter bezalako sareak leku egokiak izan daitezke horretarako, 
#dibujarlagramática, #dibujandolagramática, #dibujarparaaprender, 
#gramaticavisual bezalako traol-hitzak erabiliz). 

 
 

Itzultzailea: IVAPeko Itzultzaile Zerbitzu Ofiziala 

